
Birinci Qarabağ müharibəsində 
torpaqlarının 20 faizini itirmiş 
Azərbaycan 1994-cü ildə  im-
zalanmış atəşkəs razılaşmasın-
dan sonra işğalçı Ermənistanla 
uzunmüddətli sülh danışıqları 
apardı. Lakin baş nazir Nikol Pa-
şinyanın “Qarabağ Ermənistandır 
və nöqtə” kimi sərsəm deyi-
mi,  digər təxribatçı fəaliyyəti 
nəticəsində həmin danışıqlara son 
qoyuldu. Azərbaycan Prezidenti 
İlham Əliyev həmin həyasız şüara 
cavab olaraq, mötəbər beynəlxalq 
tribunadan qətiyyətlə “Qarabağ 
Azərbaycandır və nida işarəsi” 
dedi.  

Dövlətimizin başçısı öz 
sözlərini real əməllərlə sübu-
ta yetirdi və ötən il sentyabrın 
27-də qarşı tərəfdən növbəti 
hərbi təxribat baş verincə, Silahlı 
Qüvvələrimizə genişmiqyaslı  
əks-hücum əməliyyatlarına 
başlamağı əmr etdi. Qısa 
müddət ərzində – cəmi 44 günə 
əzəli-əbədi yurd yerlərimiz   
məkrli düşməndən təmizləndi. 
Ermənistanı sülhə məcburetmə 

əməliyyatları uğurla yekunlaşdı 
və BMT Təhlükəsizlik Şurasının 
illərdən bəri havadan asılı qalmış 
məlum qətnamələri həyata keçi-
rildi. Bölgədə məhz Azərbaycanın 
xeyrinə yeni reallıqlar yarandı.

Bəli, cənab İlham Əliyev tor-
paqlarımızın hərbi güc vasitəsilə 
işğaldan azad edilməsi zərurətini 
siyasi-diplomatik müstəvidə 
beynəlxalq hüquq baxımından elə 
əsaslandırmışdı ki, hər vasitə ilə 
düşmənə dəstək olan havadar-
ları belə Azəırbaycanın haqq işi 
olan zəfər yürüşünə açıq etiraz 
edə bilmədilər. Hərbi əməliyyatlar 
yolu ilə Cəbrayıl, ardınca Fü-
zuli, Zəngilan, Qubadlı alındı. 
Xocavənd, Ağdərə və Xocalı 
rayonları qismən azad edildi, 
qoşunlarımız Laçına daxil oldular. 
Noyabrın 8-də Şuşa şəhəri işğal-
dan qurtardı. 

Rəşadətli ordumuzun 
“ildırımsürətli” zəfər yürüşü 
nəticəsində Ermənistan məcbur 
olub məğlubiyyəti qəbul etdi və 
işğalda saxladığı ərazilərdən geri 
çəkildi. Noyabrın 10-da Nikol 

Paşinyan Rusiya Federasiyasının 
vasitəçiliyi ilə kapitulyasiya aktına 
bərabər olan Üçtərəfli Bəyanatı 
imzaladı. Daha sonra Ağdam, 
Kəlbəcər və Laçın döyüşsüz təhvil 
verildi və bununla da Azərbaycan 
böyük Qələbə qazanaraq mənfur 
düşmən tərəfindən Qaraba-
ğın 30 illik işğalına son qoydu. 
Bu möhtəşəm Qələbənin əldə 
edilməsi möhtərəm Prezidentimi-
zin uzaqgörən siyasətinin, ordu-
muzun hərbi qüdrətinin və xalqın 
böyük  birlik əzminin misilsiz 
təntənəsi idi. 

Dövlətimizin başçısı, müzəffər 
Ali Baş Komandan İlham Əliyev  
dekabrın 1-də xalqa müraciətində 
bildirdi ki, regiondakı  yeni reallıq-
lar Azərbaycanın işğaldan azad 
edilmiş əraziləri bərpa etməsini və 
məcburi köçkünlərin öz ata-baba 
yurdlarına qayıtmasını şərtləndirir. 
Burada möhkəm sülh bərqərar 
olmalı, beynəlxalq nəqliyyat – 
loqistika şəbəkəsi yaradılmalı və 
region ölkələri mehriban qonşuluq 
prinsipləri əsasında dinc, yanaşı 
yaşamalıdırlar.

Məlum olduğu kimi, 10 noyabr 
bəyanatı  tarixi Azərbaycan şəhəri 
olan, xalqımızın mədəniyyət 
paytaxtı   Şuşanın Azərbaycan Si-
lahlı Qüvvələri tərəfindən işğaldan 
azad edilməsindən dərhal sonraya 
təsadüf edib. O zaman Paşinyan 
müticəsinə etiraf etməli olub ki, 
Ermənistanın məğlubiyyətlə barış-
maqdan başqa çıxış yolu yox idi. 
Aşkar reallıqla barışmaqda tərslik 
göstərənlər onu, bax, beləcə, 
qəbul etməyə məcbur olurlar. Bu 
yerdə “Adın nədir – Daşdəmir, 
yumşalısan, yumşalı” məsəli yada 
düşür.

Tarixi 10 noyabr bəyanatının 
şərtləri Cənubi Qafqazda yeni 
inkişaf və quruculuq  imkanla-
rı yaradıb. Bu sənədin ehtiva 
etdiyi  Rusiya-Türkiyə koordi-
nasiya və əməkdaşlığı böhranı 
tamamilə çözməyə imkan verəcək. 
Ümumilikdə isə reallığı dəqiq 

və dolğun şəkildə əks etdirən 
bəyanat münaqişənin ədalətli və 
hər iki ölkə xalqının mənafeyinə 
uyğun olaraq uzunmüddətli və 
hərtərəfli həlli üçün zəruri şərtləri 
təmin edir. Razılaşmaya görə, hər 
iki tərəf hərbi əməliyyatları dayan-
dırmalı, əsirlər “hamının hamıya” 
prinsipi ilə dəyişdirilməli, iqtisa-
di və nəqliyyat əlaqələri bərpa 
edilməlidir. Rusiya sülhməramlıları 
ermənilərin yaşadıqları ərazilərdə 
atəşkəsə və əsirlərin mübadiləsinə 
nəzarət edirlər. Ermənistan 
Azərbaycanla Naxçıvan Muxtar 
Respublikası arasında nəqliyyat 
və kommunikasiya xətti təmin 
etməlidir. Bu isə daha geniş 
anlamda Türkiyənin Azərbaycanla 
birbaşa quru əlaqəsinin yaradılma-
sı və Xəzər dənizi vasitəsilə Orta 
Asiyaya, böyük Turan dünyasına 
çıxışın təmin edilməsi deməkdir. 

Bu gün artıq dost ölkələrlə stra-
teji tərəfdaşlığın möhkəmlənməsi 
istiqamətində mühüm addımlar 
atılır. Zəngəzur dəhlizinin baş-
lanğıcı sayılan yolun təməlinin 
qoyulması gələcəyə inamı daha 
da artırmışdır. Reallıq budur və 
kimsə bundan qaça bilməz.

Hazırda Azərbaycan Ordu-
sunun döyüş meydanında əldə 
etdiyi Qələbə nəticəsində regionda 
yaranmış  yeni reallıqlar başdan-

başa talan olunmuş Qarabağın 
dirçəldilməsinə imkan yaradıb. 
İşğaldan azad edilmiş Füzulidə, 
Cəbrayılda, Zəngilanda, Qubadlı-
da, Şuşada və digər ərazilərimizdə 
infrastruktur yenidən qurulur. Bi-
rinci Qarabağ müharibəsi zamanı 
ölkənin digər bölgələrinə qaçmağa 
məcbur olmuş 1 milyona yaxın 
həmvətənimiz bərpa-quruculuq 
tədbirlərindən sonra daimi yaşa-
maq üçün öz dədə-baba  yurduna 
qayıtmağa hazırlaşır. 

Qarabağda erməni işğalçı-
ların vəhşi qəbilə təfəkkürünün 
nəticəsi olaraq,  ərazilərimiz, 
demək olar ki, tamamilə dağıdılıb, 
orada infrastruktur, evlər, inzibati 
binalar sökülüb. Hazırda vurulan 
ziyanın miqyası dəqiqləşdirilir və 
buna görə qarşı tərəf beynəlxalq 
məhkəmə qarşısında cavab 
verəcək. Azərbaycan tərəfi bəyan 
edib ki, hazırda 50 milyard dollara 

çata biləcək həmin maddi ziyanın 
ödənilməsi üçün Ermənistana 
qarşı təzminat tələbi hazırlanır. 

Əlbəttə, erməni vandalizminin 
nəticələri zamanla tam aradan 
qaldırılacaq. Azərbaycan bölgənin  
yenidən qurulması üçün səylərini 
və vəsaitini əsirgəmir. Biz işğal-
dan azad edilmiş torpaqlarda 
həyatı yenidən, özü də sürət 
və keyfiyyətlə bərpa etməkdə 
israrlıyıq. Prezident İlham Əliyevin 
bu barədə söylədikləri hər kəsdə 
böyük xətircəmlik yaradır: “Bütün 
rayonlarımız bərpa olunacaq, 
vətəndaşlarımız üçün normal 
həyat şəraiti yaratmaq üçün bütün 
addımlar atılacaqdır... Genişmiq-
yaslı quruculuq işləri aparılacaq. 
Əlbəttə ki, Azərbaycan şirkətləri 
ilk növbədə bu işlərdə iştirak 
edəcəklər. Bizim üçün dost olan 
ölkələrin şirkətlərini də biz dəvət 
edəcəyik. Daha doğrusu, artıq 
dəvət etmişik”. 

Vacib bir özəllik bundan 
ibarətdir ki, Qarabağda bütün 
bərpa, abadlıq və quruculuq işləri 
ən müasir tələblər səviyyəsində 
həyata keçirilir. Şair demişkən, 
külli-Qarabağın abi-həyatı 
nərmənazik bir bayatıya çevri-
lir. “Ağıllı şəhər” və “ağıllı kənd” 
layihələri, “yaşıl enerji” mənbələri, 
daha məhsuldar kənd təsərrüfatı 

sahələri çox keçməyəcək ki, 
dünyanı heyran qoyacaq. Tor-
paqlarımızın işğalda qalması 
üzündən dünənədək utana-utana 
sevdiyimiz Qarabağı artıq qürur 
duya-duya dirçəldirik. Bu yerlərin 
uğrunda şəhid olub vətənləşən, 
bayraqlaşan oğulların sayəsində 
geri aldığımız ərazilərin yaralarını 
əsl övlad şəfqəti ilə sağaldırıq.

Bu ilin əvvəlində Prezident 
İlham Əliyevin Böyük Britaniyanın 
Avropa qonşuluğu və Amerika 
məsələləri üzrə dövlət naziri 
xanım Vendi Mortonla görüşündə 
qeyd olunub ki, Britaniya şirkətləri 
ilə ölkəmizin işğaldan azad edilmiş 
ərazilərində yenidənqurma işlərinə 
dair müzakirələr aparılır və bu 
istiqamətdə əməkdaşlıq üçün 
böyük potensial var. Xüsusilə də 
bərpa olunan enerji sahəsində. 
Dövlətimizin başçısı deyib: 
“Mən Britaniya şirkətlərinin bu 

məsələlərdə işləməyə maraq 
göstərdiklərini bilirəm. Çox yaxşı 
günəş, külək, su potensialı var. 
Beləliklə, biz artıq işğaldan azad 
edilmiş ərazilərdə gələcəyimizi 
planlaşdırırıq”. 

Əlavə edək ki, biz Günəş, 
külək və su potensialı ilə bərabər, 
əzm, təpər və qətiyyət potensialı-
mızın sayəsində də Qarabağımızı 
gülüstana çevirəcəyik. Təkcə bir 
fakt bütün dünyada heyrət doğurur 
ki, Azərbaycan Füzuli Beynəlxalq 
Hava Limanını ən rekord 
müddətdə  – cəmi 8 ay ərzində 
inşa edərək istismara verib. Hazır-
da Qarabağda daha iki belə aero-
port  tikilir. Bu, Azərbaycanın çox 
möhkəm qanadlarla öz istiqbalına 
yön almasının reallığıdır.

Nikol Paşinyan Şuşada 
sərxoş halda “yallı” gedəndə, 
Arayik Arutyunyan qondarma 
DQR-in parlamentini Şuşa-
ya köçürmək üçün orada bina 
tikdirməyə başlayanda,  ATƏT-in 
Minsk qrupunun Avropadan 
olan həmsədrləri ermənipərəst 
mövqedən bəyanatlar verəndə, 
din-dil qardaşımız sayılan qon-
şularımız Xankəndiyə qanunsuz 
yanacaq, silah-sursat, narkotik və 
sair daşınmasına rəvac verəndə 
günün reallıqlarını görmək 
iqtidarında deyildilərmi? Axı, 
sonradan qəbahəti etiraf etmək, 
müxtəlif bəhanələrə əl atmaq o 
qədər də səmimi təsir bağışlamır. 
Özlərini böyük güclər sayanlar, 
imperiya iddiaları ilə çıxış edənlər 
açıq-aşkar reallıqların etirafına 
məcbur olacaqlarını bilmirdilərmi? 

Paşinyanın siyasi kuluarlarda 
özünü gülünc vəziyyətə salan 
çıxışları, əsassız status tələbləri 
və bütün bunlarla bərabər, bizim 
Prezidentlə müqayisədə heç 
cür gizlədə bilmədiyi miskinlik 
tövrləri onun nə dərəcədə siyasi  
korafəhm olduğuna sübut deyildi-
mi? 

...Yadımıza 2019-cu ilin noyab-
rında Birinci vitse-prezidentimiz 
Mehriban Əlyevanın Telegram 
şəbəkəsində "Bizim vahid arzu-
muz Qarabağ şikəstəsini Qarabağ 
torpağında birlikdə eşitməkdir!" 
məzmunlu statusuna cavab 
olaraq Ermənistan baş nazirinin 
“ən yaxın sılahdaşı” Anna Akop-
yanın Azərbaycanın möhtərəm 
birinci xanımını süni bir əda ilə 
Qarabağa dəvət etməsi düşür. 
Aydındır ki, bu, qaya kölgəsində 
yatan və əsəblərlə oynamaq-
dan başqa əllərindən heç nə 
gəlməyən ermənilərin növbəti 
həyasızlıq şousu idi. Əlbəttə, 
beynəlxalq miqyasda Azərbaycan 
mədəniyyətini lazımınca təbliğ 
etməsi, sülhpərvər missiyası, 
tolerantlıq və multikulturalizm 
ənənələrinə sadiqliyi ilə dünyada 
tanınan Mehriban xanım o zaman 
eyni səviyyə nümayiş etdirmək 
istəyən Annanı ondan cavab al-
maq şərəfinə layiq bilmədi. Amma 
çox  keçmədi ki, müzəffər Ali Baş 
Komandanla bərabər dəfələrlə 
Qarabağa qalibiyyət səfərləri etdi. 
İşğaldan azad olunan rayonlarda 
Azərbaycan bayrağının ucaldıl-
ması mərasimlərində iştirak etdi. 
Heydər Əliyev Fondunun xəttilə 
Şuşada “Xarıbülbül” musiqi fes-
tivalı keçirildi, Qarabağ şikəstəsi 
Cıdır düzündən ətrafa yayılaraq 
dağlarda əks-səda verdi. Bir sıra 
digər mühüm mədəni layihələr 
reallaşdı. Təbii ki, artıq Qarabağda 
yerə uzanıb snayper tüfəngini biz 
tərəfə tuşlamaqla oyunbazlıq edən 
Annanın və onun təmsil etdiyi 
işğalçı Ermənistan rəhbərliyinin 
izi-tozu da qalmamışdı. Reallıq 
budur! Haqq savaşının dünyaya 
göstərilən məntiqi nəticəsi budur! 

Zamanın Ermənistan üçün acı 
reallığı ondan ibarətdir ki, dünya 
dövlətləri, nüfuzlu beynəlxalq 
təşkilatlar işğalçını vaxtında 
cəzalandırsaydılar, ifrat dərəcədə 
ərköyünləşməz, yeni ərazilər 
istəyi ilə müharibəyə başlamaz və 
hazırkı çıxılmaz xaos vəziyyətinə 
düşməzdi.  Reallıqda əksini 
tapmayan, ədalətin müdafiəsinə 
çevrilməyən qətnamələr illərlə 
icrasını gözləməsəydi, Qarabağ 
yenidən müharibə alovlarına düçar 
olmazdı.    

Xeyrin deyil, şərin tərəfində 
olanlar öz yanlışlarını anlayıb 
reallıqlarla barışmalıdırlar. Çün-
ki Azərbaycan özünün gur səsi 
ilə dünyaya bu gerçəyi  çatdırıb 
ki, artıq təkcə regionda deyil, 
beynəlxalq aləmdə söz sahi-
bidir. Yeniliklərə atdığı imzalar 
dövlətimizin bu gün daha inamla 
irəlilədiyinin göstəricisidir.

Əli NƏCƏFXANLI,  
“Xalq qəzeti”

Azərbaycan regionun  
yeni reallıqlarını diktə edir  

Biz düşməni torpağımızdan 
qovduq və yeni reallıq 
yaratdıq. Bu reallığı hamı 
etiraf etməlidir.

İlham Əliyev 
Azərbaycan Respublikasının 

Prezidenti

Dünya praktikasında kimin özünü harada necə 
aparmasından asılı olmayaraq, hər kəsin etiraf edib 
barışmalı olduğu danılmaz reallıqlar mövcuddur. 

Bu gün Cənubi Qafqaz regionunun da özünəməxsus 
gerçəklikləri var və onları məhz qalib Azərbaycan dövləti 
diktə edir.  

Türkiyə və Azərbaycanın müdafiə sənayesi sahəsində əməkdaşlığı genişlənir
Ölkələrimiz arasında hərbi 

əməkdaşlığın bu günkü səviyyəsini 
üç vacib amil müəyyənləşdirir: Birinci-
si, NATO ilə əməkdaşlıq sənədləridir. 
Bu çərçivədə NATO-nun aparıcı 
ölkələrindən olan Türkiyə Azərbaycan Si-
lahlı Qüvvələrinin modernləşdirilməsinə 
kömək göstərir. İkincisi, Azərbaycanın 
təhlükəsizlik sənədləri və iki ölkə ara-
sında imzalanmış strateji müqavilələrdir. 
Bakıda imzalanmış "Azərbaycan 
Respublikası və Türkiyə Respublikası 
arasında strateji tərəfdaşlıq və qarşılıqlı 
yardım haqqında" müqavilədə nəzərdə 
tutulan müddəalar Türkiyə-Azərbaycan 
hərbi əməkdaşlığının güclənməsinə 
təkan verir. Üçüncüsü, Türkiyənin milli 
regional maraqları , həmçinin, qardaş 
ölkənin milli təhlükəsizlik sənədləri ilə 
bağlıdır. Xüsusi vurğulamaq istərdim ki, 
2009-cu ildən etibarən Türkiyənin milli 
təhlükəsizlik sənədlərində dəyişiklik 
prosesi başlayıb. Bu sənədlər dünya-
da və bölgədə mövcud olan reallıqlara 
uyğunlaşdırılır. Sözügedən sənədlərdə 
Cənubi Qafqaz bölgəsi də Ankara üçün 
strateji əhəmiyyət kəsb edir. Bu baxım-
dan Cənubi Qafqaz ölkələri ilə, xüsusilə 
də Azərbaycanla hərbi əməkdaşlığın 
gemişləndirilməsi Türkiyənin dövlət və 
milli maraqlarından irəli gəlir.

Türkiyə Azərbaycanı regionda çox 
əhəmiyyətli bir strateji tərəfdaş olaraq 
görür və möhkəm təməllərə əsaslanan 
müxtəlif sahələrdə əhatəli əməkdaşlığın 
daha da inkişaf etdirilməsi üçün səy 
göstərir. Bu mənada “Türkiyə və 
Azərbaycan arasında strateji tərəfdaşlıq 
və qarşılıqlı yardım haqqında” müqavilə 
iki ölkə arasında siyasi, hərbi, iqtisadi, 

 ticari, mədəni, elmi sahədə əlaqələrin 
bütün istiqamətlərini əhatə edən 
sənəddir. Müqavilə iki ölkənin müdafiə 
sənayesi sahəsində əməkdaşlığına da 
müsbət töhfələr verir.

Bakı şəhərində 2017-ci il oktyabrın 
31-də imzalanmış “Azərbaycan Respub-
likası Hökuməti ilə Türkiyə Respublikası 
Hökuməti arasında müdafiə sənayesi 
sahəsində əməkdaşlıq haqqında” 
saziş tərəflərin səlahiyyətli orqanları 
və ya müdafiə sənayesi müəssisə və 
təşkilatları arasında qarşılıqlı əməkdaşlıq 
fəaliyyətlərinin əsaslarını əhatə edir.

Ölkələrimiz arasında müdafiə 
sənayesi sahəsində əməkdaşlıqda 
hərbi təchizat və silah sahəsində elmi 
və texniki yeniliklərdən istifadə edilir. 
Tərəflər arasında müdafiə təyinatlı mal 
və xidmətlərin təkmilləşdirilməsi, istehsa-
lı, tədarükü və müvafiq texniki, eləcə də 
maddi-texniki təminat sahələrində daha 
səmərəli əməkdaşlıq vasitəsilə tərəflərin 
müdafiə sənayesi sahəsində bacarıqları-
nın inkişaf etdirilməsi təmin edilir.

Hər iki ölkənin hərbi texniki qu-
rumları, müdafiə sənayesi təşkilatları 
və təmir-bərpa müəssisələri arasın-
da əməkdaşlıq edir, eyni zamanda, 
tərəflərin təşkilatçılığı və iştirakı ilə 
müdafiə sənayesi sərgisi və simpozium-
ları təşkil olunur.

Türkiyə Azərbaycanın Avroatlan-
tik məkana inteqrasiyası çərçivəsində 
fəaliyyətini dəstəkləyir. Azərbaycan 
Türkiyənin hərbi təhsil sahəsində ən sıx 
əməkdaşlığının olduğu və Türkiyə Silahlı 
Qüvvələri tərəfindən təhsil dəstəyinin 
təmin edildiyi ölkələr arasında ön sıra-
dadır. 11 avqust 1992-ci ildə imzalanmış 
“Hərbi təhsil sahəsində əməkdaşlıq 
haqqında” müqavilə və 10 iyun 1996-cı 
ildə imzalanmış “Hərbi sahədə təhsil, 
texniki və elmi əməkdaşlıq razılaşması” 
çərçivəsində Türkiyə ilə Azərbaycan 
hərbi təhsil sahəsində əməkdaşlıq 
edir. Bu günə qədər Türkiyə Silahlı 
Qüvvələrinin təhsil müəssisələrində 5000-
ə yaxın azərbaycanlı hərbçi təhsil alıb. 
Türkiyə Silahlı Qüvvələri Azərbaycanın 

NATO ilə birgə iş potensialının inkişaf 
etdirilməsinə töhfə verir. Azərbaycan Si-
lahlı Qüvvələrinin şəxsi heyəti Türkiyənin 
keçirdiyi hərbi təlimlərdə müşahidəçi 
qismində dəvət olunur, həmçinin, iki ölkə 
arasında ikitərəfli əsasda xüsusi təlimlər 
də icra edilir.

Dost və qardaş ölkə Azərbaycan 
ilə müdafiə sənayesi sahəsindəki 
əməkdaşlıq hazırda yüksək 
səviyyədədir. Müdafiə sənayesi 
sahəsində əməkdaşlıq müvafiq şirkətlər 
arasında, beynəlxalq müqavilələr 
çərçivəsində reallaşır. 2000-ci il sent-
yabrın 20-də Türkiyə və Azərbaycn 
arasında imzalanmış “Müdafiə sənayesi 
sahəsində əməkdaşlıq haqqında” 
müqavilə əməkdaşlığın hüquqi təməlini 
təşkil edir. 

ASELSAN tərəfindən Azərbaycan 
ordusunun müasir avadanlıqlar və texni-
ka ilə təmin edilməsi məqsədilə 1998-ci 
ildə Azərbaycanda “ASELSAN-Bakı” 
şirkəti yaradılıb. Şirkət hərbi məhsulların 
təmiri və texniki dəstəklə yanaşı, mülki 

məhsulların satışı və digər xidmətlər 
göstərir. Azərbaycan Silahlı Qüvvələri 
tərəfindən ASELSAN istehsalı olan 
müxtəlif elektro-optik sistemlər, rabitə 
vasitələri və radarlar istifadə olunur.

1990-cı illərdən bəri Azərbaycan Or-
dusunda istifadə olunan ASELSAN hərbi 
rabitə sistemləri və Roketsan istehsalı 
olan çoxlüləli raket qurğusu (MLRA) 
sistemlərinin son zamanlar fərqli imkan-
larla genişləndiyini müşahidə etdik. Bura 
önündə Silahlı İnsansız Hava Araçları 
(SİHA), Coğrafi Analiz Sistemləri, Taktik 
Sahə Mübarizə Sistemləri, Komanda 
İdarəetmə Proqramı, Hədəfsiz İnsansız 
Hava Araçları  (İHA), Elektron Hərbi 
Qorunma Sistemləri və bir çox platforma 
modernizasiya proqramları daxildir.

Türk müdafiə sənayesinin nəinki 
Azərbaycana məhsul satdığı, həm 
də yüksək əlavə dəyər və davamlı 
qabiliyyətlər təmin etmək üçün birgə 
istehsal və inkişaf layihələrinə üstün-
lük verdiyi müşahidə olunur. Bunun ən 
yaxşı nümunələri gəmiqayırma zavodu-
nun modernləşdirilməsi, donanmanın 
gəmiqayırma layihəsi və birgə radio 
istehsalı layihələridir.

Türkiyədə son illərdə müasir müdafiə 
sənayesi bazası yaradılıb. Bu çərçivədə 
aviasiya, zirehli texnika, müdafiə elekt-
ronikası, raket sistemləri və ümumi silah 
sənayesi sahələrində ən son texnologi-
yaya sahib NATO standartlarına uyğun 
olan sistemlər istehsal edilir. Bundan 
başqa, Türkiyədə dost və qardaş 
ölkələrin tələbatına uyğun olaraq hərbi 
geyim hazırlanır. Eyni zamanda, Türkiyə 
ilə bir sıra layihələr – atıcı silahların 
istehsalı, döyüş sursatlarının, mühəndis 

texniki vasitələrinin, onların ehtiyat 
hissələrinin idxalı, maskalanma torlarının 
istehsalı üçün xammalın alınmasına dair 
müqavilələr imzalanıb.

Ölkələrimiz arasında hərbi 
əməkdaşlıq baxımından perspektiv 
planlar da mövcuddur. Buraya hərbi 
kadrların hazırlanması, maddi-tex-
niki təchizat məsələlərindən tutmuş, 
müdafiə sənayesi sahəsində yeni birgə 
əməkdaşlığa qədər məsələlər daxildir. 
Azərbaycanda sərhəd təhlükəsizliyi 
sisteminin təşkili, əməliyyat şəraiti və bu 
istiqamətdə Türkiyənin göstərə biləcəyi 
dəstək də mühüm hesab edilir. 

Türkiyə müdafiə sənayesinin ən 
böyük, dünyanın isə 60 böyük müdafiə 
sənayesi şirkəti arasında yer alan ASEL-
SAN Azərbaycanla qarşıdakı dövrdə 
əlaqələri genişləndirməyi planlaşdırır. 
Hazırda Azərbaycan Silahlı Qüvvələri və 
müdafiə sənayesi ilə əməkdaşlıq edən 
ASELSAN yeni layihələr üzərində çalışır. 

Azərbaycan müdafiə sənayesi ilə 
ASELSAN şirkəti arasında tədqiqat və 
inkişaf üçün birgə elmi və mühəndislik 
layihələri diqqəti çəkir. Türkiyənin “Bay-
kar Defense” şirkətinin və “T3 Vəqfi”- nin 
Azərbaycanda həyata keçirməyi plan-
laşdırdığı elm və sənaye sahəsindəki 
əməkdaşlığın iki ölkə arasındakı müdafiə 
sənayesi infrastrukturuna və ticarətinə 
də müsbət təsir edəcəyi düşünülür.

  Azmi KARAKOYUNLU,  
“SAHA” şirkətinin təsisçisi və 

direktoru, Azərbaycanda fəaliyyət 
göstərən türk iş adamı

Azərbaycan ilə Türkiyə arasında hərbi sahədə əməkdaşlıq yalnız 
Azərbaycan Silahlı Qüvvələrinin gücləndirilməsi deyil, eyni 
zamanda, bölgədə sülh və təhlükəsizliyin təmini baxımından 

mühüm əhəmiyyət kəsb edir. 2010-cu il sentyabrın 15-də imzalanmış 
“Azərbaycan və Türkiyənin Yüksək Səviyyəli Strateji Əməkdaşlıq 
Şurasının yaradılması” haqqında Birgə Bəyannamə əlaqələrin in-
kişafında yeni mərhələnin əsasını qoydu. Şuşa bəyannaməsi ilə 
bu əlaqələr müttəfiqlik səviyyəsinə qaldırıldı. Azərbaycan Respub-
likasının Prezidenti cənab İlham Əliyevin qeyd etdiyi kimi, Şuşa 
Bəyannaməsi Türkiyə ilə müdafiə sənayesi sahəsində əməkdaşlığın 
möhkəmlənməsini və qarşılıqlı hərbi yardımı nəzərdə tutur.

14 noyabr 2021-ci il, bazar4


